
Fråsegn frå pårøranderepresentantane i Brukarutvalet:  
 
1. Brukarutvalet si oppgåve er å ivareta interessene til brukarane av 
sjukeheimane og deira pårørande. Vi skal mellom anna vere deira talerøyr inn 
mot kommunestyret si handsaming av budsjett for Helse og meistring.   
2. Brukarutvalet er svært uroa over at også dette budsjettframlegget legg opp til 
kutt i ramma for tenesteområde Helse og meistring, trass i at 
budsjettdokumentet viser auke i tal eldre i kommunen (bortsett frå aldersgruppa 
over 90 år). 
2.1. Budsjettramma for Helse og meistring i 2023 er  4% (5,2 mill kr) lavare 
enn for 2022, når ein tar omsyn til den løns- og prisveksten som er lagt til 
grunn i budsjettet. Vi er svært uro for kva konsekvensar dette vil få for 
sjukheimane. 
Budsjettramma for 2023 er også nesten 5 mill kr lavare enn siste rekneskap for 
tenesteområdet (2021).  
2.2. Økonomiplanen legg opp til ytterlegare kutt i 2024, 2025 og 2026. Ramma 
for 2026 er heile 7,2 mill. kr lavare enn for 2023. Altså eit kutt på 5,5% - utan 
at det i budsjettdokumentet er vist til korleis ein i skal klare dette. 
3. Det er lagt opp til fleire kutt-tiltak for 2023, som vil måtte få negative 
konsekvensar for dei som bur på sjukeheimane – både med omsyn til 
omsorgsnivå og kvalitet på tenestene. Vi meiner desse tiltaka også vil ha svært 
negative konsekvensar når det gjeld rekruttering av fagpersonell. 
Det skal kuttast i bruk av vikarar og overtid, færre ferievikarar, kutt i midlar til 
kompetanseheving (kurs og opplæring) og ingen midlar er sett av til uførutsette 
hendingar og ressurskrevjande tiltak.    
Kvaliteten på sjukeheimstenestene vil måtte bli sterkt svekka om desse tiltak 
blir gjennomførde. 
4. Vi reagerar også på framlegget om å kutte to sjukeheimsplassar på Vaksdal, 
i ein situasjon der talet på eldre aukar. Det er ikkje vist til noko anna 
grunngjeving for dette kuttet enn det å spare pengar. 
Sjølv med vidare satsing på heimebaserte tenester, så vil svært mange av dei 
eldre kome til eit punkt der dei har behov for institusjonsplass.  
5. Vi er også uroa over signala som er komne om å redusere frå to til ein 
sjukeheim i kommunen. I budsjettdokumentet er dette omtala som 
«strukturendringar», utan at det er gjort nærare greie for konsekvensar. 
Budsjettdokumentet peikar på kor viktig samarbeid med pårørande er. 
Deltaking frå og samarbeid med pårørande knytt til sjukeheimane vil bli mykje 
vanskelegare om alle sjukeheimsplassane blir samla på Vaksdal – i den eine 
enden av ein langstrakt kommune. For pårørande frå andre delar av kommunen 
som ikkje køyrer bil, vil det bli svært vanskeleg å kunne besøkje sine næraste 
på sjukeheimen på Vaksdal. 
Dette vil redusere livskvaliteten både for dei pårørande og deira næraste på 
sjukeheimen. Vi viser og til gjeldande kommunedelplan for Helse og omsorg, 
der det er understreka at ein skal ha tenester «som legg til rette for samspel 
med lokalsamfunna». Det blir ikkje lett med berre ein sjukeheim i den eine 
enden av kommunen.  
6. For oss som skal ivareta interessene til dei som er på sjukeheimane, er det 
svært urovekkande å lese om kutta i budsjettrammene. Dette vil utan tvil gå ut 
over omsorgsnivå og kvalitet på tenestene til dei eldre på sjukeheimane. Utfrå 
dette er vi freista til å kalle vår uttale for motsegn heller enn fråsegn.  



- Vi ber om at kommunestyret syter for å gi tenesteområdet Helse og 
meistring ei realistisk budsjettramme for 2023, ved å auke ramma 
monaleg i høve til framlegget frå kommunedirektøren. 
- Vi ber og om at kommunestyret syter for å auke ramma i økonomiplanen 
for åra fram til 2026, slik at Vaksdal kommune fortsatt kan gi forsvarlege 
tenester til brukarane av sjukheimane. 
- Dei store kraftinntektene kommunen får i 2023 må også kome 
sjukeheimane til gode i form av rom for nye investeringar. På Vaksdal er 
det mellom anna behov for å ruste opp hagen ved Maritvoll og kjøpe inn 
nye og funksjonelle møblar til fellesstovene. På Daletunet er det på tide 
med fornying av eit etter kvart gamalt inventar og utstyr - med nye 
møblar, senger, gardiner og utstyr til ekstra pleierengande pasientar. 
Vi ber derfor om at det blir sett av investeringsmidlar på 2 mill. til kvar av 
sjukeheimane. 

 


